Nafarroako Parlamentuko Mahaiak, 2015eko azaroaren 16an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Geroa Bai, EH Bildu Nafarroa eta Podemos-Ahal Dugu parlamentu-taldeek eta Izquierda-Ezkerrako foru parlamentarien elkarteak aurkezturiko mozioa, zeinaren bidez Nafarroako Parlamentuak arbuiatu egiten baitu Europar Batasunaren eta Amerikako Estatu Batuen artean negoziatzen ari diren ituna.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Lehendakaria: Ainhoa Aznárez Igarza

MOZIOAREN TESTUA

Behean sinatzen dugun parlamentu-taldeek, Legebiltzarreko Erregelamenduaren 196. artikuluaren eta hurrengoen babesean, honako mozio hau aurkeztu dute, Osoko Bilkuran eztabaidatu eta bozkatzeko: 

Herrien arteko merkataritza harremanak ohikoak izan dira historian zehar, baita interes handikoak ere, gizateriari ekarri dion aberastasun ekonomiko eta kulturalarengatik.

Hala ere, gaur egun Europako Batasuna eta Estatu Batuak, sekretuan eta antidemokratikoki, Merkataritza eta Inbertsiorako Hitzarmena negoziatzen ari dira. Merkataritza hitzarmen honek (ingelesezko akronimoa TTIP da) aisa gainditzen du merkataritzaren esparrua, eta eragin oso zabala eta atzeraezina izanen du bereziki osasunean, elikaduran, lanean, produktuen segurtasunean, ingurumenean, lan-eskubideetan, eta baita Nafarroako bizitza sozial eta ekonomikoko alderdi zehatz eta esanguratsuetan ere, gure produktuen jatorrizko izendapenetan esate baterako. Hitzarmen horrek zerbitzu publikoak are gehiago pribatizatzea ekarriko luke, eta frackinga bezalako teknikak –Nafarroako Parlamentuak arbuiatutakoak– eta elikagai transgenikoak sartzea erraztuko luke.

Bestalde, hitzarmenak erabat alda lezake alor horiek guztiak arautzeko erakunde demokratikook erabiltzen dugun era; herritarren eskubideak erasotuko lituzke, alde batetik, eta, oro har, hainbat alorretan herritarren erabakitzeko eskubideari eraginen lioke, erabaki guneak herritarren interesetik eta borondate demokratikotik kanpo dauden organoetara eramanez. 

Auzi honek garrantzi handia duen arren, Europako Batzordeko negoziatzaileek negoziazioen dimentsioaren gaineko iluntasuna besterik ez dute eskaintzen, eta, halaber, iluntasuna besterik ez, hitzarmenak izan litzakeen ondorioez. Beraz, bere izenean zer negoziatzen ari den jakiteko edozein herritarrek duen eskubidea urratzen ari da. 

Azkenik, adierazi behar dugu TTIPak irismen handiko aldebiko merkataritza hitzarmenen mundu mailako lasterketa sustatuko duela, alde anitzeko merkataritza kaltetuz. Horrek arerio diren bloke ekonomikoen sorrera ekar lezake, herrialderik ahulenak eta pobreenak haien eragin ahalmenetik zeharo kanpo dauden arauetara behartuz, mundu mailako lankidetza mehatxatuz, eta erronka global komunei aurre egiteko bideak hobetzeko helburua duten sistemaren erreformarako ekimenak ahulduz, batez ere aldaketa klimatikoari eta ingurumenaren babesari dagokienez. 

Horrenbestez, behean sinatzen dugun taldeok honako erabaki proposamena aurkezten dugu: 

Erabaki proposamena 

1. Nafarroako Parlamentuak, Europako Batasunaren eta Estatu Batuen artean negoziatzen ari den hitzarmen proiektuak ekar litzakeen ondorio larriak eta sakonak aurreikusirik, TTIParekiko arbuioa adierazten du. 

2. Nafarroako Parlamentuak Europako Batasunaren eta Estatu Batuen artean proiektu hau negoziatzeko garaian agertzen ari den ilunkeria arbuiatzen du, eta proiektua lantzeko garaian gardentasuna eta herritarren eskubideekiko errespetua eskatzen du, bereziki osasun-, lan-, gizarte- eta ingurumen-eskubideekiko errespetua. 

3. Nafarroako Parlamentuak honakoa eskatzen dio Nafarroako Gobernuari: 

TTIParen aurkako jarrera adieraz eta defenda dezala Europan parte hartzen dueneko organo eta gune guztietan; Erregioen Batzordean besteak beste. 

4.- Nafarroako Gobernuak honakoa eskatzen dio Espainiako Gobernuari: parte hartzen duen foro guztietan kontuan har dezala eta defenda dezala Europako Batasunaren eta Estatu Batuen artean merkataritzako hitzarmenerako edozein proposamen beti Europako Batasuna osatzen duten Estatu guztietan erreferendum baten bidez ebaztea, berretsia izan baino lehen; halaber, defenda dezala gauzatuko den tamaina honetako edozein negoziazio eta politika era garden batean eta herritar guztiengana iristeko modu batean egitea. 

5.- Akordioa negoziatzeko garaian agertzen ari den ilunkeriarako arbuioa publiko eginen da, irismena dueneko hedabideetan publizitatea emanen zaio, eta herritarrak TTIParen inguruan informatuta egon daitezen lagundu eta sustatuko da, berariazko kanpainen bidez edo parlamentuko ohiko jardunaren bidez. 

Foru parlamentariak: Virginia Alemán Arrastio, Dabid Anaut Peña, Carlos Couso Chamarro eta José Miguel Nuin Moreno

